
        
            
                
            
        

    
	М. ЦЭДЭНДОРЖ

	 

	ХАМГИЙН ЯДУУ, ХАМГИЙН БАЯН

	(шүлэглэсэн хоёр үлгэр)

	 

	 

	“БНМАУ. Гэгээрлийн яамны хэвлэл” Улаанбаатар хотноо 1964 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

ЭРХЭМ ЭРДЭНЭ

	 

	Орчлонгийн эрдэнэсээс

	Онцгой нь юу вэ?

	Хорвоогийн эрдэнэсээс

	Ховор нь юу вэ?

	Дэлхийн эрдэнэсээс

	Дээд нь юу вэ?

	Нэг нь нэгнээсээ

	Асууж гэнэ.

	Нэмж чимж

	Ярьж гэнэ.

	Хоёр хүн

	Маргаж гэнэ.

	Хорин хүн

	Мэтгэж гэнэ.

	Хотол даяар

	Хэлэлцэж гэнэ.

	Тэнд энд үгүй

	Сонсгож гэнэ.

	Тэмцээн уралдаан

	Зарлаж гэнэ.

	Онцгой эрдэнэ

	Олсон хүнийг

	Орчлонгийн аварга

	Болгох гэнэ

	Ховор эрдэнэ

	Олсон хүнийг

	Хорвоогийн аварга

	Болгох гэнэ.

	Дээд эрдэнэ

	Таньсан хүнийг

	Дэлхийн аварга

	Болгох гэнэ.

	Холын орноос

	Холын хүн

	Ойрын орноос

	Ойрын хүн

	Хөлтэй нэг нь

	Хөлхөж ирж

	Хөлгүй нэг нь

	Мөлхөж ирж

	Хөсөгтэй нэг нь

	Хөсөглөж ирж

	Хөсөггүй нэг нь

	Явгалж ирж

	Усны амьтад

	Уснаас ирж

	Уулын амьтад

	Уулнаас ирж

	Уралдаан тэмцээнд

	Орох болж.

	Орчлонд олдошгүй

	Онцгой эрдэнийг

	Хорвоод олдошгүй

	Ховор эрдэнийг

	Дэлхийд олдошгүй

	Дээд эрдэнийг

	Гартаа барих нь

	Гартаа барьж

	Ганзагандаа уях нь

	Ганзагандаа уяж

	Тэрэг тэргээр

	Тээгээд иржээ.

	Тэмээ тэмээгээр

	Тэгнээд иржээ.

	Тэвэр тэврээр

	Өргөөд иржээ.

	Тэнд эндээс

	Цуглаад иржээ.

	Алт мөнгө

	Агар зандан

	Морин толгойт

	Молор эрдэнэ

	Гадаад далайн

	Гайхамшигт сувд

	Ган оюу

	Газрын баялаг

	Авчраагүй юм

	Алга гэнэ.

	Аль нь илүүг

	Асуулцаж гэнэ.

	Амьтан хүн

	Маргалдаж гэнэ

	Алттай хүн

	Алтаа магтаж

	Агартай хүн

	Агараа магтаж

	Сувдтай хүн

	Сувдаа магтаж

	Суу чадлаа

	Сорилцож гэнэ.

	Олны дотор

	Нэг өвгөн

	Ор хоосон

	Ирж гэнэ

	Ор хоосон

	Тэр өвгөн

	Олны өмнүүр

	Явж гэнэ.

	Олны өмнүүр

	Явахдаа

	Онцгой эрдэнийг

	Олсноо ярьж

	Олон улсыг

	Гайхуулж гэнэ.

	— Байгаа алт чинь

	Бараатай овоотой ч

	Баялаг их

	Эрдэнэ гэвч

	Барагдах дуусах

	Ёроолтой гэж гэнэ.

	Олсон их сувд чинь

	Овоотой бараатай ч

	Онцын их

	Эрдэнэ гэвч

	Олтрох дуусах

	Хэмжээтэй гэж гэнэ.

	Энэ эрдэнэс

	Тансаг гэвч

	Эдлэх хэрэглэхэд

	Таатай гэвч

	Энгүй их

	Эрдэнийн дээд

	Эрдэм ном

	Эрхэм гэж гэнэ.

	Яагаад илүүг

	Ярьж өгье.

	Сурсан эрдмээр

	Сувдыг ч олно.

	Саруул эрдмээр

	Санаснаа бүтээнэ

	Ухаан эрдмээр

	Улсаа хөгжөөнө.

	Оюун эрдэнээр

	Орчлонг танина.

	Ах өвгөн

	Ингэж хэлж

	Амьтан хүн

	Инээж угтаж

	Орчлонгийн эрдэнэсээс

	Онцгой нь

	Эрдэм ном гэж

	Хорвоогийн эрдэнэсээс

	Ховор нь

	Эрдэм ном гэж

	Дэлхийн эрдэнэсээс

	Дээд нь

	Эрдэм ном гэж

	Нэгэн зэрэг

	Нэрлэн тогтож

	Хүн бүгд

	Хүлээн зөвшөөрч

	Онцгой эрдэнийг

	Олсон эрдэмтэн

	Орчлонгийн аварга

	Болж гэнэ.

	Ховор эрдэнийг

	Хэлсэн эрдэмтэн

	Хорвоогийн аварга

	Болж гэнэ.

	Дээд эрдэнийг

	Таньсан эрдэмтэн

	Дэлхийн аварага

	Болж гэнэ.

	 

	1962 он

	 


ХАМГИЙН ЯДУУ, ХАМГИЙН БАЯН

	 

	Энэ үлгэрийн явдал

	Эрт урьд болсон юм.

	Эвлүүлж шүлэглэхийн учир

	Хойшдын сургаалтай юм.

	Ноорхой цоорхой хувцастай

	Туранхай шуранхай биетэй

	Ядуу зүдүү хүү

	Энэ орчлонд байжээ.

	Хойш урагш тэнэсээр

	Хоёр хөл нь эцэж гэнэ

	Хоол хувцас хайсаар

	Хамаг бие нь цуцаж гэнэ.

	Тэгээд тэр хүү

	Харгуйн тоосонд сууж гэнэ.

	Хаашаа явахаа бодож гэнэ.

	Хангинатал ингэж дуулж гэнэ.

	«Тоост орчлон гэдэг

	Тоогүй олон замтай юм.

	Нарт орчлон гэдэг

	Найгүй олон замтай юм.

	Хоосон ядуу надад

	Хойшоо ч ялгаагүй

	Урагшаа ч ялгаагүй

	Дорд ядуу надад

	Доошоо ч ялгаагүй

	Дээшээ ч ялгаагүй

	Хорин зам байлаа ч

	Хоолтой зам

	Олдохгүй юм.

	Арван зам байлаа ч

	Амьдрах зам

	Олдохгүй юм.

	Алт эрдэнэс элбэг болоосой

	Аз жаргал эдлэх сэн

	Хамгийн ядуугаа мартах сан

	Хамгийн баян болох сон»

	Ингэж дуулж суутал

	Ирэх бараа харагдаж гэнэ

	Айсуй барааг үзээд

	Амдан тосож очив гэнэ.

	Наян тэрэг ачаатай

	Наймаачин хүн байв.

	Уг байдлаа тоочиж

	Уйлж дуулж гуйв.

	Тэрэг хөсгөн дээрээсээ

	Тэр наймаачин өлийж

	— Чамд илүүчлэх юм

	Чимхийн төдий ч байхгүй.

	Учир харин заая

	Урд давааг дав.

	Баян лус шиг айл бий.

	Бараадаж түргэн оч.

	Алтан дэлхийд ижилгүй

	Алт мөнгөтэй баян.

	Өглөг хишиг гуйвал

	Өрөвдөж тэтгэнэ гэжээ.

	Наймаачийн үгэнд баярлаж

	Насан балчир хөвүүн

	Хүссэн хүсэл биелэх нь гэж

	Гүйсээр дэгдсээр явж

	Урд давааг давж гэнэ.

	Ус мөрөн байв.

	Ус мөрнийг гаталж гэнэ.

	Уудам тал таарав.

	Уудам талыг туулж гэнэ.

	Уул даваа тулав.

	Уул давааг гэтэлж гэнэ.

	Хайж ядаж цөхрөхдөө

	Харгуйн тоосонд сууж гэнэ.

	Хаашаа явахаа бодож гэнэ.

	Хангинатал ингэж дуулж гэнэ

	«Тоост орчлон гэдэг

	Тоогүй олон замтай юм.

	Нарт орчлон гэдэг

	Найгүй олон замтай юм.

	Хоосон ядуу надад

	Хойшоо ч ялгаагүй

	Урагшаа ч ялгаагүй

	Доорд ядуу надад

	Доошоо ч ялгаагүй

	Дээшээ ч ялгаагүй.

	Хорин зам байлаа ч

	Хоолтой зам

	Олдохгүй юм.

	Арван зам байлаа ч

	Амьдрах зам

	Олдохгүй юм

	Алт эрдэнэс элбэг болоосой

	Аз жаргал эдлэх сэн

	Хамгийн ядуугаа мартах сан.

	Хамгийн баян болох сон»

	Ингэж дуулж суутал

	Ирэх бараа харагдав гэнэ 

	Айсуй барааг үзээд

	Амдан тосож очив гэнэ.

	Хатан болд өмсгөлтэй

	Баатар эр байв

	Хамаг үнэнээ тоочиж

	Хайлж уйлж гуйв

	Хуяг дуулгаа гялалзуулж

	Хурц ухаан гаргаж

	Хүүд тус болохоор

	Шууд ингэж хэлэв.

	Ханагар хойд хөндийд

	Хаш цагаан ордон бий.


Хаш цагаан ордонд

	Хаан их эзэн бий.

	Өргөн дэлхийд хосгүй

	Өндөр эрхт хаантнаас

	Өглөг хишиг гуйвал

	Өршөөж чамайг тэтгэнэ гэв

	Баатрын үгэнд баярласан

	Бага жаахан хөвүүн

	Хүссэн хүсэл биелэх нь гэж

	Гүйсээр дэгдсээр хүрэв.

	Үүлэнд бараг тулсан

	Үзэсгэлэнт их ордонд

	Хаан эзэн суудаг гэнэ.

	Харах нүд гялбам гэнэ.

	Дээд тэнгэрээс заяатай гэнэ.

	Дэлхий хотойм баян гэнэ.

	Хүний түүхийг эзэлсэн гэнэ.

	Хүслийн дээдийг эдэлсэн гэнэ.

	Хааны босго дөхмөгц

	Харуул манаа тулав.

	Харуул манаа тулахад

	Хамаг үнэнээ тоочив.

	Өндөр дээд хаантай

	Өөрийн биеэр уулзъя гэжээ.

	Өршөөл аврал гуйж

	Өглөг хишиг хүртье гэжээ

	Хааны «мэргэн түшмэл»

	Хардаж сэрдэж эхлэв.

	Хашин ордондоо зөвлөлдөөд

	Хариу ингэж хэлэв.

	«Хаан их эзэнд чи

	Хайрлагдахаар яаж зүтгэсэн хүн бэ?

	Эзэн их хаанд чи

	Энхрийлэгдэхээр яаж зүтгэсэн хүн бэ?

	Өөрийн хүнээ өршөөхөөс биш

	Өнчин хүүд хамаагүй, 

	Тэргүүн жанждаа тэтгэхээс биш

	Тэнэмэл хүүд хамаагүй.

	Амь насыг чинь хэлтрүүллээ.

	Авралын дээд гэж бод»

	Энэ үгийг сонсоод

	Эргэж түргэн зайлав.

	Өдөр туждаа явж гэнэ.

	Өнжин хонон явж гэнэ.

	Хэдий хол явснаа

	Хэлж мэдэхээ байж гэнэ.

	Тэгээд тэр хүү

	Харгуйн тоосонд сууж гэнэ

	Хаашаа явахаа бодож гэнэ.

	Хангинатал ингэж дуулж гэнэ.

	«Тоост орчлон гэдэг

	Тоогүй олон замтай юм.

	Нарт орчлон гэдэг

	Найгүй олон замтай юм.

	Хоосон ядуу надад

	Хойшоо ч ялгаагүй

	Урагшаа ч ялгаагүй

	Доорд ядуу надад

	Доошоо ч ялгаагүй

	Дээшээ ч ялгаагүй

	Хорин зам байлаа ч

	Хоолтой зам

	Олдохгүй юм.

	Арван зам байлаа

	Амьдрах зам

	Олдохгүй юм.

	Алт эрдэнэс элбэг болоосой

	Аз жаргал эдлэх сэн

	Хамгийн ядуугаа мартах сан

	Хамгийн баян болох сон»

	Ингэж дуулж суутал

	Ирэх бараа харагдав гэнэ.

	Айсуй барааг үзээд

	Амдан тосож очив гэнэ

	Хэц хэнгэрэг зүүсэн

	Хэлэмгий бөө явав гэнэ.

	Мэдэхгүй чадахгүй юмгүй

	Мэргэн бөө явав гэнэ.

	Учир байдлаа тоочиж

	Уйлж дуулж гуйв.

	Хамаг үнэнээ тоочиж

	Хайлж уйлж гуйв.

	Онгон тэнгэрээ дуудаж

	Мэргэн бөө буув.

	Оноосон заяаг нь тольдож

	Мөнхийн замыг заав

	«Тэртээ сарьдгийн оройд

	Тэнгэр хурмастаас доохон

	Өлийн их овоо бий 

	Өнөө түргэн оч

	Тахиж гуйж мөргө

	Таван хүсэл чинь ханана

	Ерөөж гуйж мөргө

	Есөн хүсэл чинь гүйцнэ

	Ядуугаас ядуугаа мартана.

	Баянаас баян болно

	Тэнгэр лус хоёр

	Тэтгэж ивээнэ» гэжээ.

	Бөөгийн үгэнд баярласан

	Бөндгөр жаахан хөвүүн

	Хүссэн хүсэл биелэх нь гэж

	Мацсаар зүтгэсээр хүрэв.

	Өлийн их овоонд

	Өдөр шөнөгүй мөргөж гэнэ.

	Гурван хоног мөргөж гэнэ.

	Гуйсан хүсэл хэвээр гэнэ.

	Удаах өдөр нь харин

	Зузаан үүл хурж

	Усан шамарга тавьж

	Зутрааж алах шахав.

	Хөлдөж үхэх аюулаас

	Хөөрхий хүү зулбан гарч

	Өмөг дулаан бэл уруу бууж

	Өлзий бүтэн үлдэж гэнэ.

	Хойш урагш явав.

	Хорвоог баахан хэсэв.

	Дээш доош тэнэв.

	Дэлхийг баахан хэсэв.

	Хойш урагш тэнэсээр

	Хоёр хөл нь эцэж гэнэ.

	Хоол, хувцас хайсаар

	Хамаг бие нь цуцаж гэнэ.

	Тэгээд тэр хүү

	Харгуйн тоосонд сууж гэнэ.

	Хаашаа явахаа бодож гэнэ

	Хангинатал ингэж дуулж гэнэ.

	«Тоост орчлон гэдэг

	Тоогүй олон замтай юм.

	Нарт орчлон гэдэг

	Найгүй олон замтай юм.

	Хоосон ядуу надад

	Хойшоо ч ялгаагүй

	Урагшаа ч ялгаагүй, 

	Доорд ядуу надад

	Доошоо ч ялгаагүй

	Дээшээ ч ялгаагүй

	Хорин зам байлаа ч

	Хоолтой зам

	Олдохгүй юм.

	Арван зам байлаа ч

	Амьдрах зам

	Олдохгүй юм

	Алт эрдэнэс элбэг болоосой

	Аз жаргал эдлэх сэн

	Хамгийн ядуугаа мартах сан

	Хамгийн баян болох сон»


Ингэж дуулж суутал

	Ирэх бараа харагдав гэнэ.

	Айсуй барааг үзээд

	Амдан тосож очив гэнэ.

	Өтгөн цагаан сахалтай

	Өвгөн хүн байв.

	Зургаадай таяг тулсан

	Зуун хорин настан байв.

	Цаст уулын орой шиг

	Цал буурал толгойтой

	Аянчин тэр өвгөн

	Асууж ингэж хэлэв.

	«Золбоот жаахан дүү минь

	Зорьсон хэрэг юу вэ

	Хэний хүү хэн бэ

	Хэт нутаг хаана вэ» гэв.

	Өвгөн буурал ах минь гэж

	Өвдөг нугалан ёслоод

	Хамаг үнэнээ тоочиж

	Хайлж уйлж гуйв.

	«Баян байя гэж бодоход

	Хөрөнгө надад алга, 

	Баатар байя гэж бодоход

	Зэвсэг надад алга.

	Над шиг ядуу хүн

	Нартад даанч байхгүй

	Хамгийн ядуугаа мартах сан

	Хамгийн баян болох сон

	Хоосон над шиг хүн

	Хорвоод даанч байхгүй.

	Хамгийн ядуугаа мартах сан

	Хамгийн баян болох сон

	Яая даа ийе дээ одоо

	Яваад яваад нэмэргүй нь

	Үхэхээс өөр зам

	Үнэндээ надад алга.

	Алт мөнгө элбэг болоосой.

	Аз жаргалтай баян болоосой.

	Хамгийн ядуугаа мартах сан.

	Хамгийн баян болох сон»

	Үнэнээ ингэж учирлан

	Үглэж хүү уйлав гэнэ.

	Цаадах өвгөн нь сонсоод

	Цагаан сахлаа илбэж гэнэ.

	Алт мөнгө өгье гэж

	Ам нээн хэлж гэнэ.

	Хариу юу өгөх вэ гэж

	Хашир буурал асууж гэнэ.

	Ноорхой цоорхой хувцастай

	Туранхай шуранхай биетэй

	Ядуу зүдүү хүү

	Ямар юмаа амлах билээ?

	Хэсэг жаахан бодож гэнэ.

	Хэлэх юм олдсонгүй.

	Гайхаж биеэ тэмтэрч гэнэ.

	Гаргах юм олдсонгүй

	— Хүнд хэрэгтэй юм

	Хөвүүн надад алга

	Хэрэг болох юм байвал

	Хэлээд та ав гэжээ.

